
Seoltar uirlisí breisithe léarscáilíochta agus logainmníochta Gaeilge  

Beidh rochtain níos fearr ar eolas léarscáilíochta trí mheán na Gaeilge 

 

Dé hAoine 16 Bealtaine 2014: Seoladh leagan breisithe de Bhunachar Logainmneacha na hÉireann 

agus seirbhís nua léarscáilíochta Gaeilge inniu.  

Tá leasuithe suntasacha déanta ar an leagan nua de logainm.ie, suíomh poiblí Bhunachar 

Logainmneacha na hÉireann. Tá athdhearadh iomlán déanta ar an suíomh chun é a dhéanamh níos 

tarraingtí, níos áisiúla agus níos fusa le brabhsáil. 

Ag labhairt dó ag an seoladh inniu dúirt Dr Ciarán Mac Murchaidh, Ceann Scoile Fiontar DCU, “Le 

blianta beaga anuas tá forbairtí teicniúla tar éis rochtain an phobail ar chineálacha éagsúla faisnéise 

a fheabhsú go mór. I dtír dhátheangach mar seo, tá sé tábhachtach go ndéantar gach iarracht go 

mbeidh an oiread eolais agus is féidir ar fáil trí Ghaeilge, agus ní i mBéarla amháin. Tá tábhacht ar 

leith ag baint leis seo, ní amháin do dhaltaí agus do mhúinteoirí, ach dóibh siúd i ngach cearn den 

domhan a chuireann suim ina n-oidhreacht Gaelach.”  

Thagair Dr Mac Murchaidh do cheann de na leasuithe is suntasaí atá déanta ar logainm.ie, “Tá muid 

tar éis ‘braislí logainmneacha’ a aithint sa bhunachar. Is fearr a léiríonn na braislí seo an dóigh a 

smaoiníonn daoine faoi ‘áiteanna’ ar nós ‘Dún na nGall’, mar shampla. Ní smaoiníonn daoine, de 

ghnáth, ar an idirdhealú idir na haonaid éagsúla riaracháin ar a dtugtar ‘Dún na nGall (.i. an contae, 

an baile, an baile fearainn agus an toghroinn), agus atá cláraithe mar oibiachtaí ar leith sa bhunachar 

logainmneacha.  Smaoiníonn siad ar áit amháin, ‘Dún na nGall’. Déanann an struchtúr nua sonraí 

logainmneacha braislithe a ghrúpáil agus léiríonn sé iad ar bhealach níos soláimhsithe.”  

Cuireann léarscáileanna Shuirbhéireacht Ordanáis Éireann (OSi) go mór leis an leagan nua den 

suíomh, áit a bhfuil fáil anois ar na leaganacha Gaeilge agus Béarla den tseirbhís ghréasáin 

léarscáilíochta, MapGenie. Is táirge léarscáilíochta úrnua é an leagan Gaeilge, MapGenie Éire. 

Úsáideann sé sonraí léarscáilíochta ó OSi agus na leaganacha oifigiúla Gaeilge  de na logainmneacha 

ó Bhunachar Logainmneacha na hÉireann.   

Dar le Príomhfheidhmeannach OSi, Colin Bray, “Tháinig ann do MapGenie Éire mar gheall ar 

chomhoibriú idir Fiontar DCU, an Brainse Logainmneacha, agus Suirbhéireacht Ordanáis Éireann. Tá 

na trí eagraíocht ag obair le chéile ó 2010 chun sonraí an Bhrainse Logainmneacha a nascadh le 

sonraí OSi. Chuir sé sin ar chumas OSi leagan Gaeilge de MapGenie a chruthú bunaithe ar eolas 

logainmníochta ón mBrainse Logainmneacha. Bhí uasdátú ar MapGenie i gceist chomh maith atá 

anois suite ar infreastruchtúr athléimneach néalbhunaithe. Ba mhaith liom comhghairdeas a 

dhéanamh le gach duine a bhí páirteach sa tionscadal ríthábhachtach seo.”  

Ag fáiltiú roimh an suíomh nua, dúirt an tAire Stáit sa Roinn Ealaíon, Oidhreachta agus Gaeltachta, 

Donnchadh Mac Fhionnlaoich, TD: 

“Tá an-obair déanta ag an Bhrainse Logainmneacha i gcomhar le Fiontar (DCU) ó seoladh Bunachar 

Logainmneacha na hÉireann ar líne i 2008. Is áis íontach don phobal atá ann, a spreagann spéis i 

Logainmneacha na hÉireann, atá mar chuid an-uathúil d’oidhreacht na tíre. Tá lúcháir orm go bhfuil 

http://logainm.ie/

an suíomh ag dul i bhfeabhas i gcónaí, agus is dul chun cinn mór é an comhoibriú atá ar bun le 

Suirbhéireacht Ordanáis Éireann, atá ag cur léarscáileanna nua Gaeilge agus Béarla ar fáil don 

suíomh. Tréaslaím leis na rannpháirtithe go léir as ucht a ndiansaothair ar an tionscadal seo.” 

Nóta d’eagarthóirí 

Is suíomh gréasáin é www.logainm.ie a chuireann an t-ainm oifigiúil Gaeilge atá ar 100,000 éigin 

logainmneacha ar fud na tíre ar fáil don phobal. Is córas cuimsitheach bainistíochta é freisin don 

Bhrainse Logainmneacha i gcomhair sonraí, taifead cartlainne agus taighde logainmníochta. Ó 

seoladh an suíomh sa bhliain 2008 tá breis agus leathmhilliún cuairteoir uathúil i ndiaidh cuairt a 

thabhairt air. Is féidir le mic léinn, múinteoirí, iriseoirí, aistritheoirí agus eile teacht ar an leagan 

oifigiúil Gaeilge de logainm ach é a chuardach ar www.logainm.ie. Is acmhainn luachmhar é chomh 

maith dóibh siúd ar fud an domhain a chuireann suim in oidhreacht, cultúr agus geografaíocht na 

hÉireann. 

Seo roinnt áiseanna eile atá ar fáil ar an suíomh: 

 Comhaid fuaime mar threoir d’fhuaimniú logainmneacha 

 Taifid chartlainne 

 Bailiúchán léarscáileanna stairiúla 

 Acmhainní oideachais 

 Foilseacháin maidir le logainmneacha na hÉireann 

 Nótaí mínithe ar mhíreanna áirithe i logainmneacha agus ar logainmneacha áirithe 
 

Tá seirbhís ghréasáin OSi, MapGenie, beo agus ar líne ó 2010. Tá an-chuid feidhmeanna agus 

buntáistí breise ag baint leis an leagan uasdátaithe seo den tseirbhís. Ina measc tá na nithe seo a 

leanas: 

1. Beidh an tseirbhís á hóstáil anois in dhá ionad gheografacha éagsúla in Éirinn ar néal 

Amazon, rud a dheimhneoidh níos mó solúbthachta dár gcuid úsáideoirí. 

2. Mar thoradh ar uasdátú an fhreastalaí beidh an fheidhmiúlacht i gcás printéirí níos 

comhoiriúnaí. 

3. Beidh sé níos fusa léarscáileanna OSi a shuiteáil ar aipeanna móibíleacha agus ar 

shuíomhanna gréasáin, rud a dhéanfaidh an tseirbhís níos áisiúla dár gcuid custaiméirí. 

4. Tá rogha níos fairsinge ann anois de shraitheanna MapGenie, rud a thugann rogha níos 

leithne de léarscáileanna OSi dár gcuid custaiméirí. Ní úsáidtear ach na sonraí léarscáilíochta 

is nuaí. 

5. Breis léarscáileanna de chuid OSi .i. beidh fáil ar Historic 6” Colour, roghanna Hibrideacha 

éagsúla agus MapGenie Éire. 

 

mailto:paula@mkc.ie
http://www.logainm.ie/
http://www.logainm.ie/


Déanann an Brainse Logainmneacha sa Roinn Ealaíon, Oidhreachta agus Gaeltachta taighde ar 

logainmneacha na hÉireann d’fhonn leaganacha cearta Gaeilge de na logainmneacha sin a chur ar 

fáil le húsáid go hoifigiúil agus go poiblí. 

Tá Suirbhéireacht Ordanáis Éireann freagrach as léarscáilíocht agus seirbhísí faisnéise spásúla den 

scoth a chur ar fáil don phobal. Baintear leas as seirbhísí agus táirgí OSi i ngach earnáil den tsochaí in 

Éirinn, agus tacaíonn siad le feidhmeanna sóisialta, eacnamaíocha, reachtaíochta agus riaracháin an 

Stáit. 

Is é Fiontar an t-aonad teagaisc agus taighde lán-Ghaeilge in Ollscoil Chathair Bhaile Átha Cliath. 


